
STANDARDI
 ZA UTVRĐIVANJE PODOBNOSTI ZA IMENOVANJE ADVOKATA ZBOG SLABOG IMOVNOG STANJA 
Opće odredbe

Član 1
Pravna pomoć zbog slabog imovnog stanja obuhvata ostvarivanje prava na stručnu pomoć (zastupanje, odbrana, pravni savjeti i svi drugi oblici zastupanja utvrđeni Zakonom o advokaturi) u krivičnim predmetima, na osnovu principa jednakosti i uzimajući u obzir socijalne prilike lica koja nisu u stanju sebi priuštiti branitelja bez značajnih finansijskih poteškoća za sebe i svoje porodično domaćinstvo.

Pravna pomoć zbog slabog imovnog stanja označava pravo podobnog lica na obezbjeđenje ukupnog ili djelimičnog iznosa sredstava neophodnog za pokrivanje troškova  branitelja.

Pravna pomoć iz člana 46 Zakona o krivičnom postupka Bosne i Hercegovine, člana 60. Zakona o krivičnom postupku Federacije Bosne i Hercegovine, člana 46 Zakona o krivičnom postupku Brčko Distrikta Bosne i Hercegovine i člana 54 Zakona o krivičnom postupku Republike Srpske se odobrava u skladu sa kriterijima utvrđenim ovim standardima.
U skladu sa istim kriterijima sud postavlja branitelja i onda kada se zbog ozbiljnosti optužbe, složenosti pravnih i činjeničnih pitanja, starosne dobi, zdravlja, statusa i drugih ličnih svojstava osumnjičenog/optuženog, utvrdi da je tom licu potrebna pravna pomoć. 

Sredstva

Član 2
Država u okviru budžetskih sredstava suda obezbjeđuje sredstva neophodna za plaćanje troškova odbrane po službenoj dužnosti licima koja su na osnovu člana 46 Zakona o krivičnom postupka Bosne i Hercegovine, člana 60. Zakona o krivičnom postupku Federacije Bosne i Hercegovine, člana 46 Zakona o krivičnom postupku Brčko Distrikta Bosne i Hercegovine, i člana 54 Zakona o krivičnom postupku Republike Srpske stekla podobnost na pravnu pomoć zbog svog slabog imovnog stanja. 

Obim  pravne pomoći

Član 3
Odobrena pravna pomoć zbog slabog imovnog stanja može se ograničiti ili ukiniti iz razloga određenih ovim pravilima.

PRETPOSTAVKE  ZA  UTVRĐIVANJE  PODOBNOSTI 

Podobna lica

Član 4
Podobnost za pravnu pomoć zbog slabog imovnog stanja ostvaruju:

1. lica koja primaju socijalnu pomoć,

2. nezaposlena lica i lica sa niskim prihodima kako je definisano članom 5 ovih pravila,

3. lice kome je u drugom predmetu prije šest mjeseci utvrđena podobnost i sud mu zbog slabog imovnog stanja dodjelio advokata po službenoj dužnosti.

Finansijski status lica se ne utvrđuje u slučaju primanja socijalne pomoći koja se dokazuje rješenjem davaoca te pomoći.
Pojam slabog imovnog stanja
Član 5
Smatra se da je troškovima sudskog postupka ugrožen socijalni status kandidata za pravnu pomoć i porodičnog domaćinstva koje izdržava, ako njegov mjesečni prihod (lični prihod) podijeljen po izdržavanom članu domaćinstva, ne premašuje iznos od 50% minimalne plaće. 
Minimalna plaća se utvrđuje prema posljednjim zvanično objavljenim podacima nadležnih organa Federacije Bosne i Hercegovine, Republike Srpske i Brčko Distrikta za period koji prethodi periodu podnošenja zahtjeva za dodjelu besplatne pravne pomoći.
Članovi porodičnog domaćinstva

Član 6
U smislu ovih pravila, članovima porodičnog domaćinstva smatraju se:

· bračni drug ili lice koje sa osumnjičenim/optuženim živi u vanbračnoj zajednici u smislu Zakona o porodičnim odnosima,

· djeca osumnjičenog/optuženog koje je dužan da izdržava do starosne dobi od 26 godina ili djeca sa dugotrajnom bolešću ili sa posebnim potrebama bez obzira na godine starosti,

· pastorčad  o kojima brine i vaspitava on ili njegov bračni drug ili lice sa kojim živi u vanbračnoj zajednici najmanje godinu dana,

· unučad, bratići i sestrići bez roditeljskog staranja, ako je odgovoran za njihovo izdržavanje,

· odraslo lice koje osumnjičeni/optuženi mora zakonski da izdržava, ako to lice nema prihoda i imovine.

Broj članova porodičnog domaćinstva se dokazuje kućnom listom i drugim  dokumentima i rješenjima nadležnih organa kojim se potvrđuje da je izdržavani član porodičnog domaćinstva osumnjičenog, odnosno optuženog, lice bez zaposlenja, stalnih primanja i imovine.

Imovno stanje članova porodičnog domaćinstva

Član 7
Imovina i primanja članova porodičnog domaćinstva ne uzimaju se u obzir prilikom utvrđivanja da li je optuženi podoban za postavljanje advokata zbog slabog imovnog stanja.
Pitanja vezana za imovno stanje osumnjičenog/optuženog se rješavaju u prilog podobnosti za dodjelu pravne pomoći postavljanjem branitelja po službenoj dužnosti.
KRITERIJI ZA UTVRĐIVANJE PODOBNOSTI

Lični prihodi i rashodi

Član 8
Ostvareni lični prihodi, imovina, dugovanja i rashodi su osnovni kriteriji za utvrđivanje podobnosti za postavljanje branitelja po zahtjevu, kada to zahtjevaju interesi pravičnosti.

Prihodi

Član 9
U svrhu utvrđivanja podobnosti, sljedeće se smatra prihodima i raspoloživim finansijskim sredstvima :

· neto plaća

· prihod od samozaposlenja, nakon odbitka izdataka za firmu ili poljoprivredno dobro,

· penzija, invalidnina, alimentacija, izdržavanje i druge naknade,
· raspoloživa gotovinska sredstva,
· sredstva na tekućem računu,
· sredstva na štednom računu,
· dionice, obveznice, kamate, rente, zalozi, investicije i dr.

· tekuća sredstva koja se lako mogu pretvoriti u gotovinu da bi osumnjičeni/optuženi mogao sam angažovati i platiti branitelja (npr. dragocjenosti, nakit, umjetnine, kamere, automobili).

Visina ukupnog prihoda

Član 10
Pravna pomoć se neće odobriti ako osumnjičeni/optuženi ima ukupni prihod čija vrijednost premašuje četiri  minimalne plaće.

Rashodi

Član 11
Rashodi obuhvataju izdatke za životne troškove, dugovanja i obaveze.

U izdatke i obaveze se ubrajaju:

a) mjesečna kirija za stan u kojem živi i koji je po zakonu odgovarajući za njega i njegovo porodično domaćinstvo ili  troškovi smještaja,

b) dug po hipoteci,

c) krediti,

d) izdaci za firmu ili poljoprivredno dobro,

e) izdaci za životne troškove osumnjičenog/optuženog i lica koje on izdržava (hrana, školovanje, troškovi prevoza, komunalije (struja, grijanje i dr), 

f) posebni i hitni izdaci (npr. troškovi liječenja, alimentacije, izdaci nastali usljed više sile-poplave, zemljotresa i sl.)
 Obračun prihoda i rashoda

Član 12
Pri ocjeni podobnosti od obračunatog prihoda se oduzimaju izdaci i obaveze.

Ako se utvrdi da obaveze osumnjičenog/optuženog premašuju prihode, smatra se da je osumnjičeni/optuženi slabog imovnog stanja i podoban za pravnu pomoć. Utvrdiće  se da je osumnjičeni/optuženi slabog imovnog stanja i onda kada prihodi neznatno premašuju izdatke i obaveze. 

Ako osumnjičeni/optuženi ima na raspolaganju određene resurse koji se mogu iskoristiti za zastupanje, ali su oni nedovoljni za plaćanje ukupnih troškova advokata, može se odrediti iznos naknade koji će to lice platiti za advokatske troškove. 

                                               Izdaci neophodni za odbranu

Član 13
Kod procjene podobnosti za pravnu pomoć zbog lošeg imovnog stanja uzet će se u obzir vjerovatni izdaci neophodni za odbranu i procijenjeni za konkretan slučaj u skladu sa standardima utvrđenim advokatskom tarifom.

Dodjela pravne pomoći za svaki predmet posebno
Član 14
Podobnost za postavljanje branioca zbog slabog imovnog stanja osumnjičenog/optuženog se utvrđuje za svaki predmet posebno.

POSTUPAK  ODOBRAVANJA  PRAVNE POMOĆI

Prethodne informacije

Član 15
O zahtjevu za postavljanje branitelja po službenoj dužnosti zbog slabog imovnog stanja u svim fazama postupka odlučuje nadležni sudija nakon predhodno obavljenog intervjua sa osumnjičenim/optuženim radi dobijanja osnovnih informacija o  socijalnom statusu kandidata relevantnim za ovu vrstu pravne pomoći, broju članova porodičnog domaćinstva koje izdržava, njegovom mjesečnom prihodu (plata), rashodima i drugim podacima utvrđenim ovim pravilima na osnovu kojih se utvrđuje podobnost za postavljanje branitelja po službenoj dužnosti. 

Ukoliko se na osnovu prethodnog intervjua utvrdi da bi se moglo raditi o kandidatu za pravnu pomoć zbog slabog imovnog stanja, sud će bez odlaganja postaviti branitelja i uputiti osumnjičenog/optuženog da potpiše izjavu (popuni formular) koja je sastavni dio ovih pravila. Nedoumice vezane za imovno stanje osumnjičenog/optuženog rješavaju se na način predviđen članom 7. stav 2. ovih standarda. Ako smatra neophodnim, sudija može tražiti da osumnjičeni/optuženi uz izjavu dostavi dodatna dokumenta u roku od 15 dana. Ovaj rok se iz opravdanih razloga može produžiti za još 15 dana. 
Dokumenti iz prethodnog stava se predaju u originalnoj formi ili kao ovjerene kopije i uz svojeručno potpisani formular, ulažu se u spis.

Stavljanjem svog potpisa na izjavu za dodjelu pravne pomoći postavljanjem branitelja zbog slabog imovnog stanja, osumnjičeni/optuženi preuzima moralnu, materijalnu i krivičnu odgovornost za istinitost datih podataka.
Ako je sud imenovao advokata ali uvidom naknadno dostavljenih informacija utvrdi da osumnjiičeni/optuženi nije slabog imovnog stanja, može razriješiti dužnosti prethodno postavljenog branitelja. 

Provjera podataka
Član 16
Sudija ili stručni saradnik ili drugo lice koje sudija odredi, mogu u svrhu provjere podataka navedenih u članu 15. ovih pravila, zatražiti informaciju o imovnom stanju podnosioca zahtjeva od nadležnih organa, državnih agencija, banaka, poslodavaca, institucija ili drugih osoba, kao i podnosioca zahtjeva.

Nakon izvršenih provjera podataka, sudija donosi konačnu odluku o podobnosti za  postavljanje branitelja po službenoj dužnosti zbog slabog imovnog stanja.

Učešće osumnjičenog/optuženog u naknadi sudskih troškova

Član 17
Kada sud osumnjičenom/optuženom po službenoj dužnosti postavi branitelja zbog slabog imovnog stanja, može odlučiti da osumnjičenom/optuženom ne stvara obavezu da plati troškove pravne pomoći, ili da ga obaveže da snosi sve ili dio tih troškova. 
Odluku o punoj ili djelimičnoj nadoknadi nastalih troškova sud donosi ako se imovno stanje korisnika pravne pomoći značajno popravilo od momenta postavljanja branitelja  do donošenja konačne odluke po redovnom odnosno vanrednom pravnom lijeku. 

Kada sud odluči da osumnjičeni/optuženi snosi sve ili dio troškova, onda može na osnovu slobodne procjene odlučiti da se plaćanje izvrši odjednom ili u više rata u određenim vremenskim periodima.

IZMIJENJENE OKOLNOSTI 

Obaveza obavještavanja o izmijenjenim činjenicama i okolnostima

Član 18
Podobna osoba mora tokom cijelog postupka i sve do njegovog okončanja pravovremeno obavještavati sud o svim činjenicama i okolnostima koje utiču na njegovo finansijsko stanje. Obaveza obavještavanja suda o ovim promjenama postoji sve do okončanja sudskog postupka po redovnom odnosno vanrednom pravnom lijeku. Sud može na osnovu slobodne procjene ispitivati osumnjičenog/optuženog o ovim okolnostima ili naknadno istraživati novonastale okolnosti.
Ukidanje prava na pravnu pomoć i povrat

sredstava

Član 19
Ako se nakon izvršenih provjera u smislu člana 16 pravila utvrdi da podnosilac zahtjeva ne ispunjava uslove za postavljanje branitelja zbog slabog imovnog stanja i imenovani advokat bude razriješen, osumnjičeni/optuženi će biti obavezan da vrati sva isplaćena sredstva na ime primljene pravne pomoći. 

Lice koje je izgubilo podobnost dužno je izmiriti sve dotadašnje troškove postupka od kojih je bilo izuzeto.

Sud utvrđuje način i rok vraćanja primljenih sredstava.
Ako podobno lice ne nadoknadi naloženi iznos u određenom roku, sud će pokrenuti postupak prinudne naplate. 
NADZOR  I EVIDENCIJA BESPLATNE PRAVNE POMOĆI

Evidencioni list

Član 20
Sudija koji je postavio branitelja osumnjičenom/optuženom zbog slabog imovnog stanja, po okončanju krivičnog postupka sačinjava evidencioni list koji sadrži sljedeće:

· broj predmeta u kome je odobrena  pravna pomoć zbog slabog imovnog stanja,

· podatke o osumnjičenom/optuženom (ime i prezime, datum i mjesto rođenja, matični broj, adresa stalnog ili privremenog boravišta, naziv ili sjedišta firme),

· podaci o krivičnom djelu (zakonski naziv i član)

· ime i prezime branioca  postavljenog od strane suda, ili

· ime i prezime branioca  postavljenog po izboru osumnjičenog/optuženog,

· iznos  odobrenih i isplaćenih sredstava na ime advokatskih troškova za pružene usluge,

· ostali podaci u skladu sa ovim pravilima.
Na osnovu dostavljenih evidencionih listova rukovodilac krivične pisarne sačinjava mjesečni izvještaj najkasnije do petog u mjesecu za prethodni mjesec, a godišnji izvještaj najkasnije do 31 januara za prethodnu godinu.

Izvještaji (mjesečni i godišnji) se dostavljaju predsjedniku suda u svrhu planiranja budžetskih sredstava na ime troškova branitelja postavljenih po službenoj dužnosti osumnjičenim/optuženim zbog slabog imovnog stanja.  

